
Annotatsiya: Ushbu maqolada eksport-import munosabatlarining huquqiy asoslariga alohida e’tibor qaratilgan. Ikkita yoki 
bir nechta xalqaro munosabatlar qatnashchilarining xar qanday birgalikdagi faoliyati, kelishilgan, huquqiy kuchga ega 
bo‘lgan xujjatlar asosida amalga oshirilishi asoslab berilgan.

Kalit soʻzlar: buxgalteriya hisobi, iqtisodiy faoliyat, boshqaruv samaradorligi, eksport-import, iqtisodiy aloqala.

Abstract: This article examines the legal foundations of export-import relations. It argues that any joint activity between 
two or more participants in international relations is carried out on the basis of agreed-upon, legally binding documents.

Key words: accounting, economic activity, management efficiency, export-import, economic relations.

Аннотация: В данной статье рассматриваются правовые основы экспортно-импортных отношений. 
Обосновывается, что любая совместная деятельность двух или более участников международных отношений 
осуществляется на основе согласованных, юридически обязательных документов.

Ключевые слова: бухгалтерский учет, экономическая деятельность, эффективность управления, экспорт-импорт, 
экономические отношения.

K I R I S H
Mamlakatimizda tashqi iqtisodiy aloqlarni rivojlantirish bo‘yicha bir qator chora-tadbirlar amalga 

oshirilmoqda. Tashqi iqtisodiy faoliyat bu tashqi savdo va boshqa davlatlar, ularning yuridik va jismoniy shaxslari 
bilan iqtisodiy munosabatlaridir. Ushbu munosabatlarni iqtisodiyotni liberallashtirish sharoitida rivojlantirish, 
mahsulotlarni eksport qilish, importyorlar bilan hisob-kitoblarni to‘g‘ri amalga oshirish va ularni buxgalteriya 
hisobida to‘g‘ri hisobga olib borish muhim hisoblanadi.

M A V Z U G A  O I D  A D A B I Y O T L A R  S H A R H I
Sohaga oid manbalarda “javobgarlik markazlari bo‘yicha hisob yuritish” g‘oyasini birinchi bo‘lib 1952-yilda 

Sen Xiggins ilgari surgani ta’kidlanadi. Uning fikricha, javobgarlik markazlari bo‘yicha hisob yuritish bevosita 
xarajatlarni boshqarishga qaratilgan hisob tizimi hisoblanadi. Bunda hisob natijalari alohida javobgarlik 
markazlari kesimida shakllantiriladi va aks ettiriladi.

Keyinchalik “standart-kosting” hamda javobgarlik markazlari bo‘yicha hisob tizimlari asosida R.D. Mak-
Ilxattan, R.A. Xauell va S.R. Sousi tomonidan “System in Time” (SIT) standartlari ishlab chiqilib, ish jarayonlari 
va grafiklaridagi chetlanishlarni aniqlashga asoslangan tizimlardan foydalanish ilmiy jihatdan asoslab berildi.

Mazkur davrda biznes sohasi tarixchilarining ta’kidlashicha, DuPont, General Motors va General Electric 
kabi yirik kompaniyalar menejment hisobi sohasida ilg‘or amaliyotlarni joriy etgan novator tashkilotlar sifatida 
e’tirof etilgan. Shuningdek, 1977-yilda AQShda “Xorijiy korrupsiyalar to‘g‘risida”gi Qonunning qabul qilinishi 
ichki nazorat tizimini tartibga solishda muhim ahamiyat kasb etdi.

T A D Q I Q O T  M E T O D O L O G I YA S I
Ushbu maqolada qiyosiy tahlil hamda induksiya va deduksiya baholash usullaridan foydalanildi. Qiyosiy 

usuldan foydalanilib, statistik maʻlumotlar asosida ularni tahlillari amalga oshirilib ilmiy xulosalar berildi.

T A H L I L  V A  N A T I J A L A R
O‘zbekiston Respublikasida mustaqillik yillarida amalga oshirilgan izchil islohotlar natijasida ochiq 

iqtisodiyotni shakllantirish va tashqi iqtisodiy aloqalarni erkinlashtirish uchun mustahkam huquqiy asoslar 
yaratildi. Jumladan, “Eksport-import munosabatlari to‘g‘risida”gi, “Chet el investitsiyalari va chet ellik investorlar 
faoliyatining kafolatlari to‘g‘risida”gi, “Erkin iqtisodiy zonalar to‘g‘risida”gi qonunlar, O‘zbekiston Respublikasi 
Prezidentining farmonlari, Vazirlar Mahkamasining qarorlari hamda boshqa me’yoriy-huquqiy hujjatlar tashqi 
iqtisodiy aloqalar va eksport-import munosabatlarini tartibga solib, chet el investitsiyalarini jalb etish va 
rag‘batlantirish mexanizmlarini belgilab beradi. Xususan, tashqi iqtisodiy aloqalarni amalga oshirishning asosiy 
tamoyillari va tartiblari “Eksport-import munosabatlari to‘g‘risida”gi Qonunda mustahkamlangan.

Xalqaro huquqning umume’tirof etilgan normalariga muvofiq ravishda, mulkchilik shaklidan qat’i nazar, 
tashqi iqtisodiy aloqalar ishtirokchilarining huquqlari, qonuniy manfaatlari va mol-mulki davlat tomonidan 
himoya qilinadi. “Chet el investitsiyalari va chet ellik investorlar faoliyatining kafolatlari to‘g‘risida”gi Qonunda 
xo‘jalik jamiyatlari va shirkatlarida, banklar hamda sug‘urta tashkilotlarida aksiyadorlik asosida ishtirok etish, 
ya’ni aksiyalar va boshqa qimmatli qog‘ozlarni sotib olish, shuningdek, yer uchastkalariga (jumladan, ijaraga 
olingan yerga) hamda tabiiy resurslarga egalik qilish va ulardan foydalanish huquqlari chet el investitsiyalarini 
amalga oshirish shakllari sifatida e’tirof etilgan.

Mazkur qonunning chet ellik investorlar huquqlarini kafolatlovchi muhim jihatlaridan biri shundan 
iboratki, agar keyinchalik qabul qilinadigan qonun hujjatlari investitsiya sharoitlarini yomonlashtirsa, chet ellik 
investorlarga nisbatan investitsiyalar amalga oshirilgan davrda amalda bo‘lgan qonunlar o‘n yilgacha bo‘lgan 
muddat davomida qo‘llaniladi. Shu bilan birga, qonunda chet el investitsiyalarining milliylashtirilmasligi va 
majburiy ravishda sotib olinmasligi kafolatlanadi. Faqat tabiiy ofatlar, avariyalar, epidemiyalar va epizootiyalar 
yuz bergan hollargina bundan mustasno bo‘lib, bunday vaziyatlarda chet ellik investorlarga yetkazilgan zararga 
teng miqdorda kompensatsiya to‘lanishi nazarda tutiladi.

Chet ellik investorlarning o‘z investitsiyalarini ixtiyoriy ravishda sug‘urtalash huquqi ularni mulkning 
ekspropriatsiya qilinishi, valyuta ayirboshlash va mablag‘larni mamlakat tashqarisiga olib chiqish bo‘yicha 
cheklovlar, shuningdek, boshqa xatarlardan himoya qilishga xizmat qiladi. Chet el investitsiyalari ishtirokidagi 
korxonalar o‘zlari ishlab chiqargan mahsulotlarni litsenziyasiz xorijga eksport qilish va ishlab chiqarish ehtiyojlari 
uchun chetdan mahsulotlar import qilish huquqiga egadirlar. Shuningdek, shaxsiy ehtiyojlar uchun respublikaga 
olib kiriladigan mol-mulk bojxona to‘lovlaridan ozod etiladi.

1996 yilda “Erkin iqtisodiy zonalar to‘g‘risida”gi Qonunning qabul qilinishi iqtisodiy faoliyatni yanada 
erkinlashtirishga qaratilgan muhim choralardan biri bo‘ldi. Bundan tashqari, “Kichik va xususiy tadbirkorlikni 
rivojlantirish to‘g‘risida”gi Qonunda kichik va xususiy tadbirkorlik subyektlarining eksport-import operatsiyalaridagi 
ishtirokini kengaytirish, ularning xalqaro ko‘rgazma va yarmarkalarda qatnashishini qo‘llab-quvvatlash orqali 
tashqi iqtisodiy faoliyatni rivojlantirish nazarda tutilgan.

1995-yil 1-oktyabrdan boshlab eksport-import munosabatlarini tartibga solishning yangi mexanizmi joriy 
etildi. Ushbu mexanizm tarifga asoslanmagan tartibga solish usullaridan tarifga asoslangan tizimga o‘tish, 
eksport-import operatsiyalarini xalqaro me’yorlar asosida unifikatsiyalashga qaratilgan chora-tadbirlar majmuini 
o‘z ichiga oldi.

Tayyor mahsulotlarning tashqi bozorlarga kirib borishini qo‘llab-quvvatlash hamda eksport kreditlari 
mexanizmini shakllantirish maqsadida O‘zbekiston Respublikasi Prezidentining “Eksportga mahsulot ishlab 
chiqaruvchi korxonalarni rag‘batlantirishga oid qo‘shimcha chora-tadbirlar to‘g‘risida”gi Farmoni (1996-
yil 20-mart) qabul qilindi. Ushbu hujjatga muvofiq, 1996-yil 1-apreldan boshlab bir qator korxonalar eksport 
hajmlarining oshirilishi natijasida erkin almashtiriladigan valyutada olingan tushumdan (foydadan) soliq 
to‘lashdan ozod etildi.

1-jadval. Tashqi iqtisodiy faoliyat bo‘yicha hisoblashuv muomalalari hisobini tashkil etishning me’yoriy huquqiy 
asoslari tizimi
1-POG‘ONA
Tashqi iqtisodiy faoliyat bo‘yicha hisoblashuv muomalalari hisobini  bevosita va bilvosita tashkil etishni tartibga soluvchi 
qonunlar va qonuniy xujjatlar (O‘zbekiston Respublikasi qonunlari, O‘zbekiston Respublikasi Prezidenti farmonlari, 
O‘zbekiston Respublikasi Vazirlar Maxkamasi qarorlari).
2-POG‘ONA
Tashqi iqtisodiy faoliyat bo‘yicha hisoblashuv muomalalari hisobini  tashkil etishini bazaviy tamoyillarini 
umumlashtiruvchi me’yoriy xujjatlar (yo‘riqnomalar, nizomlar, buxgalteriya hisobi milliy standartlari va boshqalar).
3-POG‘ONA
Korxonalarda tashqi iqtisodiy faoliyat bo‘yicha hisoblashuv muomalalari hisobini  yuritish mexanizmi, xususiyatlarini aks 
ettiruvchi ishlab chiqarish hisobini tashkiliy, texnik va uslubiy jixatlarini mujassamlashtirgan hisob siyosati.

O‘zbekiston Respublikasi Prezidentining “Tovarlar (ishlar, xizmatlar) eksportini rag‘batlantirish bo‘yicha 
qo‘shimcha chora-tadbirlar to‘g‘risida”gi Farmoniga muvofiq, o‘tgan yilning 1-noyabridan boshlab tovarlarning 
(ishlar, xizmatlarning) deyarli barcha turlari bo‘yicha eksport bojxona bojlari hamda ularni eksport qilishni 
litsenziyalash bekor qilindi. Faqat ayrim maxsus mahsulot turlari mazkur qoidadan mustasno etib belgilandi.

Farmonda nazarda tutilgan chora-tadbirlar, eng avvalo, tashqi savdo faoliyatini yanada erkinlashtirishga, 
eksport-import operatsiyalarida tarif va notarif tartibga solish usullarini takomillashtirishga qaratilgan. Hujjatda 
belgilangan muddatdan boshlab raqobatbardosh mahsulotlar ishlab chiqarishni kengaytirish maqsadida erkin 
muomaladagi valyutada eksport qiluvchi korxonalar uchun bir qator qo‘shimcha imtiyozlar joriy etildi. Jumladan:

•	 ushbu korxonalarga mahsulotlarni oldindan to‘lov talab qilmasdan va akkreditiv ochmasdan eksport 
qilish huquqi berildi;

•	 agar eksport qilinayotgan tovarlar ulushi mahsulot realizatsiyasining umumiy hajmida 30 foiz yoki 
undan ortiqni tashkil etsa, korxonalarning daromad solig‘i stavkasi amaldagi stavkaga nisbatan ikki barobar 
kamaytiriladi;

•	 korxonalar o‘z mahsulotlarini ichki bozor narxlaridan past narxlarda eksport qilgan taqdirda, soliq 
bazasi eksport mahsulotini sotishdan tushgan amaldagi tushum asosida hisoblab chiqiladi.

X U L O S A  V A  T A K L I F L A R
Xulosa qilib aytganda, mazkur Farmonning muhim xususiyatlaridan biri shundan iboratki, unda nazarda 

tutilgan imtiyozlar, avvalo, eksportga yo‘naltirilgan tayyor mahsulot ishlab chiqarishni izchil rivojlantirishga 
intilayotgan korxonalarni rag‘batlantirishga qaratilgan. So‘nggi besh yil mobaynida respublikada eksport-import 
munosabatlarini rivojlantirish borasida salmoqli ishlar amalga oshirildi, ushbu sohaning mustahkam me’yoriy-
huquqiy bazasi shakllantirildi, tegishli institutsional o‘zgarishlar joriy etildi hamda iqtisodiyotni tashqi dunyoga 
yanada kengroq ochish va erkinlashtirishga qaratilgan muhim qadamlar qo‘yildi.

Eksport-import munosabatlarining huquqiy asoslari haqida so‘z yuritar ekanmiz, bu borada xalqaro 
bitimlarning o‘rni va ahamiyatiga alohida to‘xtalib o‘tish lozim. Chunki ikki yoki undan ortiq xalqaro munosabatlar 
subyektlarining har qanday hamkorlik faoliyati o‘zaro kelishilgan, huquqiy kuchga ega bo‘lgan xalqaro hujjatlar 
asosida amalga oshiriladi.

